
Pjesëtar të Korrit diplomatik, mysafirë të nderuar, zonja dhe zotërinj, mirëmëngjes! Sapo 
jam kthyer nga një udhëtim i zgjatur në SHBA, që u prolongua edhe më tepër falë 
vullkanit në Islandë, andaj maqedonishtja ime sikur është ndryshkur pak.  
 
Kam kënaqësinë të jem sot këtu për të festuar përmbylljen e Projektit të USAID-it përmes 
të cilit u investuan 7 milion dollarë për përforcim të shoqërisë civile, që ka punuar në 
drejtim të përmirësimit të shoqërisë civile të Maqedonisë për ta bërë atë më të efektshme, 
më me ndikim dhe ta shndërrojë në partner të përhershëm së bashku me qeverinë dhe 
bizneset. Organizatat e shoqërisë civile po bëjnë një punë jetike në Maqedoni.  

 
Dëshiroj të faleminderoj Institutin për komunitete të qëndrueshme që ka organizuar këtë 
eveniment. Gjithashtu, dëshiroj të faleminderoj të gjithë ju që keni ardhur këtu për të 
diskutuar rolin jetik të shoqërisë civile në drejtim të lobimit, vëzhgimit dhe angazhimit në 
komunitet.  

 
Sot do të dëgjoni për atë se si organizatat joqeveritare në Maqedoni po involvojnë 
qytetarët në lobim dhe vendimarrje publike.   
 
Më lejoni të ndaj me ju disa shembuj nga Shtetet e Bashkuara ku organizatat kanë 
kuptuar që kur punojnë së bashku mund të arrijnë shumë më tepër.    
 
Në nivel kombëtar, koalicionet e gjëra të OJQ-ve siç janë Sektori i pavarur apo Këshilli 

kombëtar i organizatave joprofitabile kanë qenë të suksesshme në lobimin e politikave që 
në masë të madhe kanë përforcuar sektorin civil. OJQ tjera formojnë koalicione që 
ndikojnë mbi politikat kombëtare, siç është Konferenca e liderëve për të drejtat civile 
dhe të njeriut, në të cilën anëtarë janë mbi 50 milion individë përmes mbi 190 organizata 
anëtare. Rinia gjithashtu kupton fuqinë e numrave, andaj në tërë territorin e SHBA-ve 
janë formuar koalicione studentore që punojnë në mbrojtjen e ambientit jetësor dhe 
kundër diskriminimit. 

 
 
Këto OJQ amerikane janë mjaft të vetëdijshme për rëndësinë e shprehjes në një zë të 
përbashkët në emër të të gjithë anëtarëve.  
 
Porosia është e thjeshtë:  Ne mund të arrijmë më tepër duke punuar së bashku. Dhe me të 
vërtetë, kur bashkoheni bëheni shumë më tepër se sa thjeshtë një grumbullim i pjesëve 
tuaja.  
 
Kjo vlen edhe për OJQ-të me misione të përbashkëta, për ato me misione të ndryshme 
por të ndërlidhura, si dhe për OJQ-të dhe partnerët e tyre në qeveri.  

Por një bashkëpunim i tillë nuk ndodh vetvetiu. Themelimi i një bashkëpunimi të këtillë 
kërkon punë për të hapur linja komunikimi dhe krijim të një besimi të ndërsjellë.  
 
Për OJQ-të kjo do të thotë se nuk duhet të përmbahen nga debatet me kolegët e tyre për 
tema në të cilat pajtoheni, dhe për atë se ku dallojnë prioritetet tuaja.   
 
OJQ-të do të duhet të punojnë edhe më tepër për të kërkuar partnerë të tjerë në shoqëri, 
në qeveri, në komunitetin afarist dhe në media për të patur një ndikim më të madh.   
 
Ky dialog është i shëndetshëm, dhe i domosdoshëm për të identifikuar një agjendë të 
përbashkët mbi të cilën më tej do të ndërtohet një koalicion – dhe strategji – dhe për të 
cilën më tej do të lobohet.  
 
Nga ana e saj, qeveria duhet patjetër të sigurojë që qytetarët dhe organizatat joqeveritare 
të kenë qasje në informata që kanë të bëjnë me procesin e krijimit të politikave – dhe 
duhet patjetër të sigurojë mundësi për involvim të drejtpërdrejtë të tyre në këtë proces.  

 
Ne jemi gjithashtu të shqetësuar nga një trend i cili duket që po rritet, e ai është që 
organizatat joqeveritare që kritikojnë qeverinë – madje edhe ato që bëjnë kritika 
konstruktive – u nënshtrohen sulmeve verbale apo etiketohen si marioneta të opozitës.  

 
Kjo ka rezultuar me një ambient jo të shëndetshëm për OJQ-të që nuk kanë ndonjë 
axhendë tjetër përveç se të arrijnë progres në lëminë e tyre: qoftë në shërbimet publike, të 
drejtat e njeruit, media, etj.  

 
Mendoj që është e dobishme të theksoj që Instituti ndërkombëtar republikan dhe Instituti 
kombëtar demokratik – OJQ amerikane që janë themeluar nga dy partitë tona më të 
mëdha politike dhe të cilat veprojnë në Maqedoni dhe në tërë botën – bashkëpunojnë 
jashtëzakonisht mirë. Ato nuk janë marioneta të dikujt.  
 
 
Pjesëmarrja e qytetarëve është bazë e demokracisë së fuqishme, dhe asnjë qeveri nuk 
mund të lejojë të jetë e kënaqur nga përkushtimi i saj drejt përfshirjes dhe përforcimit të 
publikut në procesin e vendimarrjes.  
 
Legjislativa duhet të jetë subjekt i debateve publike. Deputetët duhet t’u kushtojnë 
vëmendje më të madhe nevojave të trupit votues të cilit i shërbejnë. Pushtetet lokale 
duhet të bëjnë përpjekje më të mëdha për t’i përfshirë qytetarët në proceset e planifikimit, 
përpilimit të buxhetit dhe vendimarrjes.   
 
 
Edhe qytetarët kanë përgjegjësitë e tyre – të jenë më të involvuar në çështjet të cila i 
tangojnë bashkësitë dhe vendin e tyre. Demokracia nuk është një sport vetëm me 
spektatorë.   

Dhe pasi në këtë mënyrë qytetarët të kenë ngritur zërin e tyre duke kërkuar shërbime më 
të mira, duke dënuar korrupsionin, duke kërkuar përgjegjësi – kjo paraqet demoracinë në 
veprim.  
 
Autoritetet duhet patjetër të njohin këtë rol dhe të pranojnë OJQ-të si partnerë të vërtetë 
në përcaktimin e ardhmërisë së Maqedonisë.  
 
Roli i shoqërisë civile do të jetë akoma më i rëndësishëm për Maqedoninë dhe për rajonin 
nëse vendi juaj dëshiron t’i afrohet NATO-s dhe BE-së.  
 
Nëse sektori civil në këtë vend është i ndarë, nëse ekziston pak dialog brenda dhe mes 
organizatave qeveritare dhe të tjerëve në shoqëri, përfshirë edhe qeverinë, atëherë do të 
ketë pak hapsirë për përparim në cilindo drejtim dhe për cilëndo çështje.  
 
OJQ-të janë kritike për suksesin e demokracisë multietnike të Maqedonisë.   
 
Kolektivisht ju posedoni mjaft pasion, mjaft vendosmëri, dhe mjaft kreativitet për të 
tejkaluar të gjitha sfidat, por individualisht dhe vetëm nuk mund të bëni një gjë të tillë.  
 
Dëshiroj të përfundoj duke shprehur përsëri admirimin tim për organizatat e përfaqësuara 
këtu dhe për punën që ato bëjnë.   
 
Gjithashtu, dëshiroj të faleminderoj personelin e IKQ-së për shërbimin e tyre 15 vjeçar 
gjatë të cilit kontribuan për shoqërinë civile të Maqedonisë, së pari përmes zbatimit të 
Projektit të USAID-it Rrjet demokratik në periudhë prej vitit 1995 deri më 2004, dhe më 
pas përmes Projektit për përforcim të shoqërisë civile nga viti 2005 deri më tani. Populli i 
Maqedonisë është vlera më e madhe e këtij vendi.   
 
Ju faleminderit dhe urime.  
 


